
Dünyanın aktual geosiyasi 
problemləri: Münxen 
Konfransından baxış
1962-ci ildən keçirilən Mün-

xen Təhlükəsizlik Konfransı 
dünyanın ən nüfuzlu dialoq plat-
formalarından biri sayılır. Orada 
planetin çox sayda ölkəsindən 
ölkə rəhbərləri, siyasətçilər, iş 
adamları və diplomatlar iş-
tirak edirlər. Bu il 56-cı dəfə 
keçirilən konfransda dünyanın 
40-dan çox ölkəsindən 800-dən 
çox nümayəndə, 150 dövlət 
və hökumət başçısı, həmçinin 
hökumət üzvü iştirak edib. Təbii 
ki, konfrans çərçivəsində qlobal 
təhlükəsizlik məsələləri müzakirə 
olunub. Dünya siyasəti üçün 
aktual hesab edilən məqamlar 
üzərində dayanılıb. Bununla 
yanaşı, müxtəlif regionlarda 
özünü göstərən problemlərin 
də müzakirəsi aparılıb. Onla-
rın sırasında Yaxın Şərq, İran, 
Çin, Suriya, Liviya xüsusi yer 
tutub. Ekspertlər həmin aktual 
məsələlərlə yanaşı, Amerikanın 
xarici siyasətinin daha konkret 
səviyyədə izah edilməsi ilə bağlı 
fikir mübadiləsi aparıblar. Ayrıca, 
Avropa İttifaqının geosiyasi faktor 
olaraq daha geniş məkanda 
təsirinin artırılması yolları haq-
qında danışılıb. Bütün bunlar 
qlobal miqyasda özünü göstərən 
ziddiyyətlər və fikir ayrılıqları 
fonunda müzakirə edilib. Hətta 
Emmanuel Makronun “Avropa 
geosiyasi faktor kimi yox ola 
bilər” tezisi ilə bağlı müxtəlif 
mövqelər nümayiş etdirilib. Aydın 
hiss olunub ki, avropalılar bu 
məsələdən narahatdırlar.

Ukrayna məsələsinə adəti 
üzrə diqqət xeyli çox olub. Uk-
raynada vəziyyətin sabitləşməsi 
yolları ətrafında geniş müzakirələr 
aparılıb. Ancaq hansısa ortaq 
mövqe formalaşmayıb. Çin 
ilə əlaqəli də analoji vəziyyət 
yaranıb. Ümumiyyətlə, Çinin 
qlobal geosiyasətdə fəaliyyətini 
məhdudlaşdırmağa meyil Vaşinq-
ton tərəfindən yenə də hiss etdi-
rilib. O cümlədən yeni texnologi-
yaların tətbiqində Çin şirkətlərinin 
iştirakının zəiflədilməsi və bir sıra 
hallarda aradan çıxarılması ilə 
bağlı fikirlər səsləndirilib.

Bunların fonunda bizim üçün 
maraqlı olan iki məqamı da vur-
ğulamaq istərdik. Onlardan biri 
Suriya və Liviya ilə bağlı Rusiya-
Türkiyə danışıqlarıdır. Bu ölkələrin 
Xarici İşlər nazirləri Münxen 
Konfransı çərçivəsində görüşərək, 
yaranmış vəziyyəti müzakirə 
edib, lakin ortaq mövqeyə gələ 
bilməyiblər. Sergey Lavrov açıq 
bəyan edib ki, İdlibdə Bəşər 
Əsədin nəzarəti tam olmalıdır. 
Bunun üçün bütün mümkün 
vasitələrdən istifadə ediləcək. 
Ekspertlər bunu Rusiyanın 
İdlibdə hərbi əməliyyatları davam 
etdirməsi kimi qiymətləndiriblər.

Doğrudan da, Münxendə 
müzakirələr gedən zamanı B.Əsəd 
rejiminə və İrana bağlı silahlı 
dəstələr intensiv surətdə İdlibdə 
hücumları davam etdiriblər. Onlar 
xeyli ərazini zəbt ediblər. Suriya 
müxalifəti də şiddətli cavablar 
verib. Nəticədə, hər iki tərəfdən 
böyük itkilər olub. Ancaq hərbi 
əməliyyatlar dayandırılmayıb.

Türkiyənin Xarici İşlər naziri 
Münxendə bəyan edib ki, Suri-
yada B.Əsədin hərbi qələbəsinə 

imkan verməyəcəklər. Ankara da 
bölgəyə əlavə qüvvələr yeridib. 
Bununla İdlib hazırda dünyanın ən 
qanlı bölgələrindən birinə çevrilib. 
BMT-nin yaydığı informasiyaya 
görə, bu bölgədən 900 min dinc 
sakin didərgin düşüb. Onlar hərbi 
əməliyyatların getdiyi ərazilərdən 
canlarını qaçmaqla qurtarmağa 
çalışırlar.

Münxen Konfransı 
kontekstində təsadüfən İdlib 
məsələsi üzərində dayanmadıq. 
Burada proseslərin gedişatı faktiki 
olaraq Liviya məsələsində də əsas 
oyunçuların mövqelərini ortaya 
qoyur. Belə görünür ki, Liviyada da 
savaş hələ irəlidədir. Böyük güclər 
məqsədlərinə çatmaq üçün başlı-
ca olaraq gücdən istifadə edirlər. 
Bu isə o deməkdir ki, Liviyada 
silah embarqosu da tam gücü ilə 
işləməyəcək.

Yekun olaraq Münxendə alınan 
qərara əsasən, Rusiya və Türkiyə 
heyətləri Moskvada İdlib prob-
leminin həll edilməsi məsələsini 
müzakirə edirlər. Liviya ilə əlaqəli 
isə hansısa razılıq əldə edilməyib.

Siyasi debat: Azərbaycan 
Prezidentinin üstünlükləri

Bizim üçün əhəmiyyətli olan 
əsas məsələ isə Azərbaycan Pre-
zidenti İlham Əliyevin Ermənistanın 
baş naziri Nikol Paşinyanla açıq 
debata çıxması olub. Bütün 
dünyanın izlədiyi diskussiyada 
Azərbaycan rəhbəri erməni liderə 
siyasət dərsi verib. Açıqca görünüb 
ki, İlham Əliyev siyasətçi və diplo-
mat kimi N.Paşinyandan dəfələrlə 
yüksəkdədir. Həm dil bilgisində, 
həm də problemlərin analizinə 
yanaşmada İlham Əliyev müasir 
siyasətçiyə uyğun olan mövqe nü-
mayiş etdirib. Azərbaycan Preziden-
ti təmkinli mövqeyi və arqumentləri 
ilə erməni baş naziri çox pis 
vəziyyətə salıb. Faktiki olaraq bütün 
punktlar üzrə N.Paşinyanın yalan 
danışdığı ifşa edilib.

Bu məqam o dərəcədə aydın 
görünüb ki, erməni ekspertlər 
N.Paşinyanı güclü tənqid atəşinə 
tutublar. Onlar baş nazirin son 
dərəcə miskin, zəif və əlacsız 
durumda olduğunu vurğulayır-

lar. Məsələn, ekspert Andranik 
Tevanyan özünün Facebook 
səhifəsində yazıb ki, İlham Əliyevin 
duruşu, davranışı və N.Paşinyanı 
gülünc vəziyyətə salmasın-
dan belə təəssürat yaranırdı ki, 
müharibədə uduzan tərəf bizik. 
Hətta Azərbaycanın Xarici İşlər 
naziri N.Paşinyanın çıxışına ironiya 
ilə reaksiya verdi. Bunun günahkarı 
isə N.Paşinyandır, çünki o, özü belə 
münasibət yaradan hərəkətlərə yol 
verdi.

Sözlərinə davam edərək erməni 
ekspert qeyd edir ki, Münxen 
müzakirələri kimlərin pərdəarxası 
özünü necə apardığı və kimlərin 
diktə etdiyini aydın göstərdi. 
Deməli, ermənilər də anlama-
ğa başlayıblar ki, Azərbaycan 
rəhbərliyi çox güclüdür. Prezidentin 
siyasi, ideoloji, diplomatik, mənəvi-
əxlaqi səviyyəsi Ermənistan dövlət 
başçısından dəfələrlə üstündür. 
İlham Əliyevin qətiyyətli mövqe-
yi, möhkəm iradəsi qarşısında 
N.Paşinyan deyil, istənilən erməni 
siyasətçisi duruş gətirə bilməz.

Bu səbəbdəndir ki, Prezi-
dent İlham Əliyevin Münxendə 

Ermənistan-Azərbaycan, Dağlıq 
Qarabağ münaqişəsi ilə bağlı əsl 
həqiqətləri təmkinlə, yüksək məntiq 
və zəka ilə deməsi tamamilə 
gözlənilən bir hadisə kimi qəbul 
edilməlidir.

İlham Əliyev münaqişənin həlli 
modelini növbəti dəfə ifadə edib: 
öncə Dağlıq Qarabağ ətrafındakı 
rayonların işğaldan azad edilməsi 
və erməni silahlı qüvvələrinin ora-
dan çıxması, sonra öz yurdlarından 
didərgin düşən azərbaycanlıların 
evlərinə qaytarılması və kommu-
nikasiyaların açılması, sabitlik 
yaranandan sonra isə Azərbaycan 
qanunları çərçivəsində bölgənin 
statusunun Azərbaycanın ərazi 
bütövlüyünün təmin edilməsi 
çərçivəsində həll edilməsi. Bütün 
bunlar beynəlxalq hüquq normaları 
əsasında, Madrid prinsipləri və Hel-
sinki Yekun Aktına uyğun həyata 
keçirilməlidir.

Əlbəttə, Azərbaycan Prezi-
dentinin fikrini konkret və açıq 
ifadə etməsi üçün bütün əsasları 
vardır. İlham Əliyev həm şəxsi 
keyfiyyətlərinə görə N.Paşinyandan 
yüksəkdədir, həm də tam haqlıdır. 

Ermənistan Azərbaycan torpaq-
larını işğal edib və bunu bütün 
beynəlxalq təşkilatlar etiraf ediblər. 
BMT həmin məsələ ilə bağlı dörd 
qətnamə qəbul edib. Avropa İttifa-
qının, Avropa Şurasının, AŞPA-nın, 
İƏT-in, Qoşulmama Hərəkatının, 
NATO-nun bununla bağlı sənədləri 
mövcuddur. Hüquqi baxımdan 
Ermənistanın xeyrinə heç bir şey 
yoxdur. Bu məqamı da İlham 
Əliyev debatda ifadə edib.

Azərbaycan Preziden-
ti millətlərin öz müqəddəratını 
təyinetmə hüququndan 
Ermənistanın süni yararlanmağa 
çalışdığını deyib. Çünki erməni xal-
qı öz müqəddəratını artıq bir dəfə 
müəyyən edib və Azərbaycan öz 
ərazisində ikinci erməni dövlətinin 
yaradılmasına imkan verməyəcək. 
Bu bağlılıqda dövlət başçısı konk-
ret ifadə edib: əgər ermənilər ikinci 
dövlət yaratmaq istəyirlərsə, dün-
yanın başqa ərazilərində bu imkanı 
axtarsınlar. Azərbaycanda yox!

Bununla da faktiki olaraq 
müzakirələrə yekun vurulub: 
Azərbaycan ərazi bütövlüyünü 
istənilən halda bərpa edəcək. Buna 
onun kifayət qədər gücü vardır. 
Belə bir fikrin Münxendə qətiyyətlə 
səsləndirilməsi digər məqamlarla 
yanaşı, son zamanlar bir sıra 
dairələrin münaqişənin həlli ilə bağ-
lı yaymağa çalışdığı əsassız infor-
masiyaların üstündən xətt çəkmiş 
olur. İlham Əliyev bir gedişlə bütün 
dünyaya nümayiş etdirdi ki, rəsmi 
Bakı ancaq ərazi bütövlüyünün 
bərpası şərti ilə münaqişənin həlli 
variantını qəbul edə bilər. Bun-
dan kənar yayılan söz-söhbətlər 
kimlərinsə özlərini aldatmasıdır. O 
cümlədən Azərbaycandakı “be-
şinci kolon”un yanlış mövqeyinin 
ifadəsidir.

Beləliklə, Azərbaycan Prezi-
denti Münxendə tarixi uğur əldə 
edib. Şübhə yoxdur ki, bu fakt 
münaqişənin həllinə müsbət təsirini 
göstərəcək. Ermənistan tərəfi isə 
artıq arqumentsiz qaldığını qəbul 
etməli olacaq!

İlham Əliyevin Münxen qələbəsi: 
erməni baş nazirin növbəti iflası

Almaniyanın Münxen şəhərində təhlükəsizlik 
problemləri ilə bağlı ənənəvi olaraq keçirilən 
konfransda dünya siyasətinin maraqlı və 
aktual məsələləri geniş müzakirə olunub. 

Qlobal geosiyasi proseslərlə regional proseslərin 
uyğunlaşdırılması üzərində dayanılıb. Həmin sırada 
regional münaqişələrin həlli də aktual mövzu kimi 
diqqət mərkəzində olub. O cümlədən Ermənistan-
Azərbaycan, Dağlıq Qarabağ münaqişəsinin həlli ilə 
əlaqədar ayrıca panel təşkil edilib. Orada Azərbaycan 
Prezidenti İlham Əliyev və Ermənistanın baş naziri 
Nikol Paşinyan açıq debata çıxıblar. Debatın gedişi, 
müzakirə edilən məsələlərin məzmunu və tərəflərin 
ifadə etdiyi fikirlərin geosiyasi kontekstdə təhlili 
üzərində geniş dayanmağa ehtiyac duyulur.

– Ermənistanın baş naziri birinci dəfə deyildi 
ki, belə gülünc vəziyyətə düşürdü. Buna qədər 
“Valday” Beynəlxalq Diskussiya Klubunun XVI 
illik iclasının plenar sessiyasında və MDB Dövlət 
Başçıları Şurasının Aşqabadda keçirilən iclasında 
da Nikol Paşinyanın faktlar qarşısında aciz qalma-
sının şahidi olmuşduq. Dövlətimizin başçısının bu 
mühüm əhəmiyyətli tədbirlərdə nümayiş etdirdiyi 
qətiyyət dünya azərbaycanlılarının möhtəşəm 
məmnunluğu ilə qarşılanmışdır. Möhtərəm 
Prezidentimiz Ermənistan --Azərbaycan, Dağlıq 
Qarabağ münaqişəsindən söz açaraq, diqqəti 
Ermənistanın işğalçılıq siyasətinin acı fəsadlarına, 
faciəvi nəticələrinə yönəltmiş, BMT Təhlükəsizlik 
Şurasının münaqişənin nizamlanmasına dair 
qəbul etdiyi 4 qətnamənin 25 ildən bəri yerinə 
yetirilmədiyini vurğulamışdır. Ermənistanın 
baş nazirinin “Qarabağ Ermənistanın hissəsidir 
və nöqtə” bəyanatının yalan olduğunu bildirən 
dövlətimizin başçısının “Qarabağ tarixi, əzəli 
Azərbaycan torpağıdır. Beləliklə, Qarabağ 
Azərbaycandır və nida işarəsi”, -- deməsi hələ də 
ermənilərin qulaqlarında cingildəyir. 

Bu zərbədən sonra hələ də özünü toparlaya 
bilməyən Nikol Paşinyanın Münxendəki rabitəsiz, 
heç bir fakta əsaslanmayan, cəfəng fikirləri bu 
dəfə də ona baha başa gəldi. Panel müzakirələrdə 
Prezident İlham Əliyev münaqişənin yaranma ta-
rixini bir daha diqqətə çatdırdı. Dağlıq Qarabağın 
Azərbaycanın ayrılmaz tərkib hissəsi olduğunu 
vurğulayan ölkəmizin rəhbəri bunun tarixi həqiqət 
olmaqla yanaşı, beynəlxalq hüququn normaları-
na əsaslandığını faktlarla diqqətə çatdırdı. Qeyd 
etdi ki, Azərbaycanın ərazi bütövlüyü bütün 
dünya tərəfindən tanınır və BMT Təhlükəsizlik 
Şurası Ermənistan qoşunlarının işğal edilmiş 
ərazilərdən çıxarılmasını tələb edən 4 qətnamə 

qəbul edib. Həmin qətnamələrin tələblərinin 
hələ də yerinə yetirilmədiyini diqqətə çatdıran 
Prezident İlham Əliyev qətiyyətlə bəyan etdi ki, 
sülh danışıqları nəticəsində əldə ediləcək istənilən 
həll yolu Azərbaycanın beynəlxalq səviyyədə 
tanınmış ərazi bütövlüyünün saxlanılmasını təmin 
etməlidir. 

Dövlət başçımızın məntiqi qarşısında 
çaşqın duruma düşən baş nazir Nikol Paşinyan 
vəziyyətdən çıxmaq üçün müxtəlif yalanlar 
səsləndirdi və ötən tədbirlərdə olduğu kimi, yenə 
də gülüş hədəfinə çevrildi. Beləliklə, Prezident 
İlham Əliyev erməni baş nazir Nikol Paşinyanın 
beynəlxalq ictimaiyyətin gözü qarşısında siyasi 
savadsızlığını ortaya qoydu və Ermənistanın 
işğalçılıq siyasətini bir daha ifşa etdi. Bununla da 
işğalçı ölkənin rəhbəri növbəti dəfə məğlubiyyətin 
acısını dadmalı oldu. 

Bu gün Azərbaycan ictimaiyyəti növbəti dəfə 
öz Prezidentinə minnətdarlığını bildirir ki, o, 
Soçidə, Aşqabadda və Münxendə Ermənistanın 
baş nazirini çıxılmaz vəziyyətə saldı, onu 
təkzibedilməz faktlarla tamamilə tərksilah etdi. 
Müzakirələrdə Azərbaycan Prezidentinin məntiqə, 
faktlara söykənən prinsipial və qətiyyətli mövqeyi 
qarşısında Ermənistanın baş nazirinin silsilə xa-
rakterli səhvlərə yol verməsi də bunu təsdiqləyir. 
Məhz buna görə də Ermənistan ictimaiyyəti 
Paşinyanı ciddi qınaq obyektinə çevirib. Bütün 
bunlara rəğmən, hesab edirəm ki, Prezident 
İlham Əliyevin debatda səsləndirdiyi fikirlər 
Azərbaycanın böyük diplomatik qələbəsidir. 

Söhbəti qələmə aldı: 
Əliqismət BƏDƏLOV,  

“Xalq qəzeti”

PAŞINYANA XATIRLATMA: 
Dağlıq Qarabağdakı ermənilər ayrıca bir millət 

deyil, Azərbaycanın tərkibində etnik azlıqdır 
Beynəlxalq insan hüquqları, münaqişələrin həlli 

və sülh quruculuğu, ayrı-seçkiliyə yol verilməməsi 
kimi məsələlər üzrə ixtisaslaşmış “Raoul Wallen-
berg” İnsan Hüquqları və Humanitar Hüquq İnsti-
tutunun elmi işçisi, hüquq elmləri doktoru, Malmö 
Universitetinin (İsveç) baş müəllimi, soydaşımız 
Kamal Makili-Əliyev son günlər dünya mediasının 
diqqət mərkəzində olan Azərbaycan və Ermənistan 
rəhbərlərinin Münxen debatında işğalçı dövlətin baş 
nazirinin tarixi və hüquqi savadının azlığı və yanlış-
lığı ilə bağlı aşağıdakıları bildirmişdir:

– Münxen debatında millətçi-separatçı 
erməni ideoloqlarının əldədüzəltmə “Böyük 
Ermənistan” xülyasının saxta arqumentlərini 
biabırçı bir naşılıqla təkrarlamağa cəhd 
edən baş nazir N.Paşinyan beynəlxalq 
hüquqda aydın şəkildə əksini tapmış öz 
müqəddəratını təyinetmə hüququ ilə bağlı 
da özünü gülünc vəziyyətə saldı. Cənab 
baş nazir niyə anlamaq istəmir ki, Dağ-
lıq Qarabağda yaşayan ermənilərin öz 
müqəddəratını təyinetmə hüququ yoxdur. 
Dağlıq Qarabağ münaqişəsində əsas 
problemlərdən biri beynəlxalq hüquqda 
xalqlar konsepsiyasının necə anlaşılması-
dır. Çünki yalnız xalqların öz müqəddəratını 
təyinetmə hüququ var. 

Nikol Paşinyan və onun millətçilik 
zəhərilə beyni dumanlanmış ardıcılları 
bilməlidirlər ki, qondarma “Dağlıq Qarabağ” 
adlı separatçı qurum bir dövlət kimi qəbul 
edilə bilməz, çünki onun ayrıca milləti və 

-

-

-

-

Əslində bu, Azərbaycanın suverenliyinin 
qismən azalmasıdır. Çünki muxtariyyət su-
verenliyi məhdudlaşdırır və bu, Azərbaycan 
tərəfindən böyük bir güzəştdir. Təəssüf ki, 
Minsk qrupu üzrə həmsədrlər Azərbaycanın 
Dağlıq Qarabağ münaqişəsində bu qədər 
böyük güzəştə getdiyini Ermənistana 
qədərincə anlatmırlar. Nəticədə, Ermənistan 
münaqişənin həddindən artıq uzanma-
sından hamıdan çox əziyyət çəkir, onun 
rəhbəri isə dünya qarşısında açıq debatlara 
çıxanda gülünc vəziyyətə düşür.

Nəhayət, son üç onillik müddətində 
beynəlxalq hüquq, dünya birliyi qondar-
ma “Dağlıq Qarabağ respublikası” adlı 
separatçı qurumu tanıya bilmirsə, deməli, 
beynəlxalq hüququn prinsiplərini pozmaq 
mümkün deyil. Üstəlik, Ermənistan dünya 
birliyində getdikcə daha çox işğalçı, ter-
rorçuluğu himayə edən, soyqırımı törədən 
dövlət kimi tanınır. Ermənilər bu gerçəyi 
anlamadıqca öz məğlubiyyətlərini daha da 
dərinləşdirəcəklər.

Xatırladaq ki, Kamal Makili-Əliyev 
AMEA Fəlsəfə İnstitutunda etnik 
münaqişələrin beynəlxalq hüquq 
əsasında həlli sahəsində elmi iş müdafiə 
edib, “Mübahisəli ərazilər və beynəlxalq 
hüquq: Dağlıq Qarabağ münaqişəsi və 
Aland adaları presedentinin müqayisəli 
tədqiqi” kitabının müəllifidir. O, əvvəllər 
Strateji Araşdırmalar Mərkəzinin (SAM) 
baş elmi işçisi, Azərbaycan Respublikası 
Müdafiə Nazirliyi hüquq idarəsinin zabiti 
olmuşdur.

R.TAHİR, “Xalq qəzeti”

Münxen görüşü 
dünya mediasında 

böyük ajiotaj yaradıb
�� Dünyanın nüfuzlu mətbuat orqanları  

və siyasi ekspertləri Münxen görüşünə 
böyük diqqət ayırırlar. Görüş Dağlıq 
Qarabağ həqiqətlərinin dünya ictimaiyyətinə 
çatdırılmasında əhəmiyyətli rol oynadı.  Bu 
sözləri AMEA Mərkəzi Elmi Kitabxanası 
direktorunun müavini, diaspor üzrə araşdırmaçı-
ekspert Elnur Eltürk bildirib.

E. Eltürk qeyd edib 
ki, görüşdə Azərbaycan 
Respublikasının Pre-
zidenti cənab İlham 
Əliyevin Ermənistanın 
baş naziri Nikol Pa-
şinyana beynəlxalq 
siyasətdən, hüquq-
dan və tarixdən dərs 
keçməsi diqqətdən 
yayınmadı. Paşinyan 
reallıqdan uzaq fikirlər 
səsləndirməyə cəhd 
etsə də uğursuz alındı. 

Azərbaycan Prezidentinin Qarabağla bağlı səsləndirdiyi 
dəlillər tam həqiqəti əks etdirirdi. Ona görə də, Paşinyan 
çətin vəziyyətə düşdü. Özü haqqında formalaşdırmaq 
istədiyi demokrat və vətənpərvər imici uğursuzluğa düçar 
oldu. Deyərdim ki, informasiya təbliğatında Ermənistan 
indiyədək  belə zərbə almamışdı. Prezident İlham Əliyev 
Nikol Paşinyanı şahmat termini ilə desək, “pat vəziyyəti”nə 
saldı. 

Ekspert bildirib ki, erməni diasporunun qondarma Dağ-
lıq Qarabağ rejiminin müstəqil və beynəlxalq subyektin 
tərkib hissəsi olması haqqında apardığı təbliğat strategi-
yası da alt-üst oldu. Dünyada Ermənistanın formalaşmaq-
da olan işğalçı, təcavüzkar imici daha da möhkəmləndi. 
Görüş Azərbaycanın Qarabağ məsələsində prinsipi-
al mövqeyindən bir addım olsa geri çəkilməyəcəyini 
göstərdi. 

Bundan sonra Ermənistan bütün beynəlxalq arenada 
ifşa olunmalıdır. Dünya birliyi qəti mövqe sərgiləməli və 
Ermənistan ordusunun torpaqlarımızdan çıxmasını tələb 
etməlidir. Münxen debatı Ermənistan cəmiyyətində böyük 
gərginliyə səbəb olub.  

Anar TURAN, 
“Xalq qəzeti”

“Prezident İlham Əliyevin Münxen Təhlükəsizlik Konfransında Ermənistan –
Azərbaycan, Dağlıq Qarabağ münaqişəsinə həsr olunmuş paneldəki çıxışı  ölkəmizin  
böyük diplomatik qələbəsi kimi yadda qalacaq. Debat zamanı  dövlətimizin başçısının  
məntiqli, tutarlı  faktlar  səsləndirməklə opponenti üzərində  böyük üstünlük qazanması, 
Paşinyanın  isə  daha çox heç bir əsası olmayan, real faktlara söykənməyən arqumentlər 
gətirməyə cəhdi ilə gülüş doğurması beynəlxalq ictimaiyyətin diqqətindən yayınmadı. 
Azərbaycan Prezidenti tarixi faktlarla Paşinyanı  çıxılmaz vəziyyətə saldı, işğalçı ölkənin  
rəhbəri isə  tez-tez nitqində səhv etdi və siyasi savadsızlığını yenidən nümayiş etdirdi”. 
Bu fikirləri Azərbaycan Respublikasının Prezidenti yanında Dövlət İdarəçilik Akademi-
yasının professoru, siyasi elmlər doktoru Elman Nəsirov bildirdi. O daha sonra dedi:

Nikol Paşinyan 
Münxen Konfransında 

bir daha rüsvay oldu 

